ՀՀ աշխատանքի և սոցիալական հարցերի նախարարության
 2011 թվականի գործունեության

2011 թվականը նախարարության համար եղել է ծանրաբեռնված ու հագեցած, առանձին ուղղություններով` բեկումնային ժամանակահատված: Նախարարության գործունեությունը բխել է ՀՀ Նախագահի նախընտրական, ՀՀ կառավարության գործունեության ռազմավարական ու հեռանկարային ծրագրերից, սոցիալական արդարության ու սոցիալական պաշտպանության հիմնարար սկզբունքներից: Շարունակվել են հետճգնաժամային իրավիճակի հաղթահարման նպատակային ծրագրերը`  բնակչության զբաղվածության, աշխատանքի, տարեցների, երեխաների ու կանանց հիմնահարցերի  ուղղությամբ, միաժամանակ լուրջ քայլեր են ձեռնարկվել կենսաթոշակային, հաշմանդամության ոլորտների բարեփոխումների և ինտեգրված սոցիալական ծառայությունների ներդրման ուղղությամբ:
ՀՀ 2011թ. պետական բյուջեով  սոցիալական պաշտպանության  ոլորտին հատկացվել է 271,9 մլրդ դրամ կամ պետական բյուջեի ընդհանուր ծախսերի 27,16 տոկոսը: 
ՀՀ 2011թ. պետական բյուջեի շրջանակներում նախարարության միջոցով ֆինանսավորվող 74 ծախսային ծրագրերի իրականացման համար նախատեսվել էր 59,6 մլրդ դրամ: Անհրաժեշտությամբ պայմանավորված` որոշ ծրագրերով նախատեսված միջոցների շրջանակներում տարվա ընթացքում կատարվել են փոփոխություններ, ինչի հետևանքով նախարարության ճշտված բյուջեն կազմել է 59 մլրդ դրամ, որի դիմաց փաստացի ֆինանսավորումը կազմել է 51,3 մլրդ դրամ կամ ճշտված բյուջեի 86,9 տոկոսը (հավելված 1): 
Օրենսդրական փոփոխությունների, վարչարարության կատարելագործման, տեղեկատվական համակարգերի արդիականացման, ինչպես նաև ծրագերի հասցեականության և արդյունավետության բարձրացման արդյունքում ՀՀ 2011թ. պետական բյուջեով նախատեսված և նախարարության միջոցով ֆինանսավորվող ծրագերի գծով իրական տնտեսումը կազմել է շուրջ 18 մլրդ դրամ. այդ թվում` պետական կենսաթոշակների գծով`  շուրջ 10.2 մլրդ դրամ, ընտանեկան նպաստի գծով`  շուրջ 5.77 մլրդ դրամ, մինչև 2 տարեկան երեխայի խնամքի և երեխայի ծննդյան միանվագ նպաստների գծով`  շուրջ 0.43 մլրդ դրամ, գործազրկության նպաստի գծով  շուրջ  1.3 մլրդ դրամ, այլ  ծրագրերի գծով շուրջ 0.3 մլրդ  դրամ):

2011թ. նախարարության համակարգի կազմակերպություններին մարդասիրական օգնության կարգով տրամադրվել են 161,7 մլն դրամի ֆինանսական և ապրանքանյութական արժեքներ:
Այս տարի ևս նախարարության միջոցով ֆինանսավորվող ծրագրերը ՀՀ 2011թ. պետական բյուջեում կազմվել են ծրագրային բյուջետավորման սկզբունքով, առանձին հավելվածով ներկայացվել են ծախսային ծրագրերի բնութագրման ֆինանսական և ոչ ֆինանսական ցուցանիշները, որոնց հիման վրա գնահատվել են կատարված աշխատանքների արդյունքները:

Ոլորտում վարվող քաղաքականության իրականացումն ապահովելու համար 2011թ. նախարարութունը մշակել և ՀՀ կառավարության քննարկմանն է ներկայացրել 10 օրենքի նախագիծ, որոնցից 4-ը ՀՀ Ազգային ժողովն արդեն իսկ ընդունել է: Մշակվել և ընդունվել են նաև ՀՀ կառավարության 44  և ՀՀ վարչապետի 5 որոշումներ: Պետական գրանցում է ստացել ՀՀ աշխատանքի և սոցիալական հարցերի նախարարի 7 նորմատիվ հրաման:
ՀՀ կառավարության 2011թ. գործունեության ծրագիր ներառված`  նախարարության 4 գերակա խնդիրների ուղղությամբ կատարված աշխատանքները ներկայացված  են լրացուցիչ տեղեկանքով:
Իրականացված ծրագրերն ու միջոցառումները` ըստ բնագավառների
1. Աշխատանք և զբաղվածություն
2011թ. զբաղվածության ոլորտը նշանավորվեց 4 նոր ակտիվ ծրագրերի ներդրմամբ` «Գործատուի մոտ մասնագիտություն ունեցող, սակայն աշխատանքային փորձ չունեցող գործազուրկների աշխատանքային պրակտիկայի կազմակերպում», «Գործատուի մոտ աշխատանք փնտրող չզբաղված հաշմանդամների համար աշխատատեղերի հարմարեցում», «Գյուղատնտեսական նշանակության հողի սեփականատեր հանդիսացող աշխատանք փնտրող անձանց մասնագիտական ուսուցում», «Աշխատանքի տոնավաճառի կազմակերպում»:
2012թ. հունվարի 1-ի դրությամբ զբաղվածության տարածքային կենտրոններում հաշվառվել է աշխատանք փնտրող 81733 անձ, որոնցից գործազուրկի կարգավիճակ է ստացել 69440-ը: Զբաղվածության կարգավորման ամենամյա պետական ծրագրերում ընդգրկվել է 21846 անձ` աշխատանք փնտրողների 26,7 տոկոսը: Զբաղվածության ակտիվ ծրագրերում ընդգրկվել է աշխատանք փնտրող 3979 անձ (աշխատանք փնտրողների 4,9 տոկոսը)` նախատեսված 3190-ի փոխարեն, աճը կազմել է 24.7%: Աշխատանքի է տեղավորվել 10786 անձ կամ աշխատանք փնտրողների 13.2%-ը` նախատեսված 9580-ի փոխարեն (այս ցուցանիշի աճը նախատեսված 2%-ի փոխարեն կազմել է 12,6%): Աշխատանքի տեղավորվածների 27,8 %-ը երիտասարդներ են, աշխատաշուկայում անմրցունակ անձանցից աշխատանքի է տեղավորվել 6,3 %-ը` նախատեսված 1%-ի փոխարեն:
Տարեվերջին գործազրկության մակարդակը հանրապետությունում կազմել է 6% (գնահատականը ենթակա է ճշգրտման` ըստ ԱՎԾ-ի տարեկան ամփոփ տվյալների)` տարեսկզբի 7%-ի փոխարեն (հավելված 2):

Տարեսկզբից գործազրկության նպաստ ստանալու իրավունք է ձեռք բերել շուրջ 21358 գործազուրկ: Նպաստառու գործազուրկների թիվը ամսական հաստատված 20850-ի փոխարեն կազմել է 17867` 2983 անձով պակաս: 
Ձեռնարկված միջոցառումների շնորհիվ 5,8%-ով աճել է զբաղվածության մարզային և տարածքային կենտրոնների հետ համագործակցող գործատուների թիվը` նախատեսված 1%-ի փոխարեն: Գործատուների ներկայացրած թափուր աշխատատեղերի թիվը կազմել է 7659:

«Վարձատրվող հասարակական աշխատանքների կազմակերպում» ծրագրում ընդգրկվել է 102 համայնք (որից 17-ը` քաղաքային, 85-ը` գյուղական)` նախորդ տարվա 314-ի փոխարեն: Իրականացվել է 105 ծրագիր` 45217 մարդ/օր ծավալով: Ծրագրում ընդգրկված անձանց թիվը կազմել է 1197` նախորդ տարվա 6253-ի փոխարեն: 2011թ. մայիսի 1-ից ծրագրի իրականացումը դադարեցվել է համաձայն ՀՀ կառավարության 28.04.2011թ. թիվ 532-Ն որոշման:

Փոփոխություններ են կատարվել  «Հայաստանի Հանրապետության օրենսդիր, գործադիր և դատական իշխանության մարմինների ղեկավար աշխատողների պաշտոնային դրույքաչափերի մասին» Հայաստանի Հանրապետության օրենքում փոփոխություններ և լրացում կատարելու մասին» և «Դատախազության մասին» Հայաստանի Հանրապետության օրենքում փոփոխություն կատարելու մասին» ՀՀ օրենքներում:
ՀՀ կառավարության 2005 թվականի օգոստոսի 11-ի N 1384-Ն որոշման մեջ կատարված փոփոխությամբ լրացուցիչ արձակուրդի իրավունք է սահմանվել հատուկ քննչական ծառայության պետական ծառայողների համար, իսկ ՀՀ կառավարության 2005 թվականի օգոստոսի 11-ի N 1384-Ն և 1599-Ն որոշումների մեջ կատարված փոփոխություններով ամենամյա լրացուցիչ և երկարացված արձակուրդների տևողությունները տարանջատվել են հնգօրյա և վեցօրյա աշխատանքային ռեժիմով աշխատողների համար, ինչի համար հիմք են հանդիսացել ՀՀ աշխատանքային օրենսգրքի 142-րդ հոդվածի 2-րդ մասում կատարված փոփոխությունները:

ՀՀ կառավարություն է ներկայացվել «Քաղաքացիական ծառայողների բազային աշխատավարձի մեծության և վարձատրության համակարգի վերաբերյալ 2011 թվականի զեկույցը», որում առաջարկվել են 2012 թվականի համար քաղաքացիական ծառայողների բազային աշխատավարձի չափ և համակարգում առկա խնդիրների լուծումներ:

ՄԱԿ-ի հաստատած նորմատիվներին համապատասխանեցնելու նպատակով փոփոխվել են օտարերկրյա պետություններ գործուղման համար սահմանված օրապահիկի և գիշերավարձի չափերը: 

Մշակվել է «Աշխատողների անվտանգության ապահովման և առողջության պահպանման հիմնական կանոնները և նորմերը հաստատելու մասին» ՀՀ կառավարության որոշման նախագիծը և ներկայացվել է ՀՀ կառավարության քննարկմանը: 
ՀՀ վարչապետի հանձնարարությամբ ՀՀ աշխատանքի և սոցիալական հարցերի նախարարությունը ՀՀ կենտրոնական բանկի հետ համատեղ մշակել է «Հայաստանի Հանրապետությունում արտադրական դժբախտ պատահարներից և մասնագիտական հիվանդություններից պարտադիր սոցիալական ապահովագրության ներդրման հայեցակարգի» նախագիծ: Նախագիծը ՀՀ կենտրոնական բանկի խորհրդի կողմից հաստատվելուց հետո կներկայացվի ՀՀ կառավարություն:
Տեսչական բարեփոխումների շրջանակում մշակվել են ՀՀ աշխատանքի պետական տեսչության կողմից ռիսկերի գնահատման հիման վրա իրականացվող ստուգումների մեթոդաբանությունը և ստուգաթերթը, ինչն արժանացել է Տեսչական բարեփոխումների խորհրդի հավանությանը:

Ապահովվել են Հանրապետական եռակողմ հանձնաժողովի 2011 թվականի նիստերի կազմակերպման և անցկացման աշխատանքները, մշակել են ՀՀ-ի վավերացրած` ԱՄԿ-ի թիվ 29, 81, 87,  173, 95 և 131 կոնվենցիաների կիրարկմանը վերաբերող ազգային զեկույցների նախագծերը:
Աշխատանքի պետական տեսչություն

Զգալի առաջընթաց է արձանագրվել ՀՀ աշխատանքի պետական տեսչության աշխատանքներում ինչպես ստուգումների որակի, այնպես էլ գործընկերների հետ համագործակցության առումով:

2011 թվականին ՀՀ աշխատանքի պետական տեսչությունն կատարել է 698 ստուգում: Ստուգումների արդյունքներով նշանակվել է 197638279 ՀՀ դրամ վարչական տուգանք, հայտնաբերվել 785832734 ՀՀ դրամ չվճարված աշխատավարձ:

ՀՀ վարչապետի թույլտվությամբ իրականացվել է 163 ուսումնասիրություն, որոնց արդյունքներով հայտնաբերվել է 49880000 ՀՀ դրամ չվճարված աշխատավարձ: Ստուգումների և ուսումնասիրությունների ընթացքում հայտնաբերվել է անօրինական աշխատանքի 1021 դեպք: Գործատուներին տրվել է արձանագրված խախտումները վերացնելու վերաբերյալ հանձնարարական: 
ՀՀ աշխատանքի պետական տեսչությունն ստացել է 478 դիմում-բողոք. 427 դիմումատուի խախտված իրավունքները վերականգնվել են, 20 դիմումում արծարծված հարցերն ունեցել են աշխատանքային վեճի բնույթ, 22 դիմումում արծարծված հարցերը եղել են տեսչության լիազորություններից դուրս:

Աշխատանքային պարտականությունները ոչ պատշաճ կատարելու պատճառով ՀՀ աշխատանքի պետական տեսչության 7 աշխատակցի նկատմամբ կիրառվել են կարգապահական տույժեր:

ՀՀ աշխատանքի պետական տեսչությունը Երևան քաղաքում և մարզերում պարբերաբար անց է կացրել սեմինար-խորհրդատվություններ` գործատուների և նրանց ներկայացուցիչների, պետական կառավարման և տեղական ինքնակառավարման մարմինների, ճյուղային արհմիությունների համար: Տեսչության կազմակերպած 303 սեմինարին մասնակցել է 6891 քաղաքացի: 

Տեսչությունը փաստաթղթային և էլեկտրոնային եղանակներով տարվա ընթացքում ստացել է աշխատանքային օրենսդրության նորմերի կիրառմանը վերաբերող 295 հարցում, որոնց գրավոր պատասխաններ են տրվել օրենքով սահմանված կարգով:  
2. Կենսաթոշակային ապահովություն
2011 թվականին կենսաթոշակային ապահովության ոլորտում հիմնական առաջնահերթությունը եղել է կենսաթոշակային բարեփոխումների իրականացումը:

Մասնավորապես` ՀՀ ֆինանսների, ՀՀ էկոնոմիկայի նախարարությունների, ՀՀ կենտրոնական բանկի և ՀՀ ԿԱ պետական եկամուտների կոմիտեի հետ համատեղ կատարվել են բազմաստիճան կենսաթոշակային համակարգի գործունեությունն ապահովող միջոցառումների իրականացումն ապահովելու աշխատանքներ:
Ի կատարումն ՀՀ կառավարության գործունեության 2011 թվականի միջոցառումների ծրագրի, ՀՀ կառավարության 2008 թվականի նոյեմբերի 13-ի N 1487-Ն որոշման և ՀՀ վարչապետի 2011 թվականի փետրվարի 16-ի N 113-Ա որոշման` 
1. մշակվել և ՀՀ կառավարության հավանությանն են արժանացել պետական կենսաթոշակային համակարգի գործունեությունը կարգավորող ենթաօրենսդրական իրավական ակտերը (9 որոշում),

2. մշակվել և ընդունվել են կամավոր կենսաթոշակային ապահովագրության գործունեությունն ապահովող համապատասխան կարգերն ու գերատեսչական իրավական ակտերը,

3. 2011 թվականի ապրիլի 14-ին ՀՀ կենտրոնական բանկի, ՀՀ ֆինանսների նախարարության, eCSD Expert AS‑ի և «Հայաստանի կենտրոնական դեպոզիտարիա» ԲԲԸ-ի միջև կնքված պայմանագրի համաձայն` կատարվել են կենսաթոշակային հաշիվների վարումն ապահովող տեղեկատվական համակարգի մշակման աշխատանքներ,

4. ի կատարումն 2011 թվականի սեպտեմբերի 23-ին կնքված պայմանագրի` կատարվել են եկամտային հարկի և կուտակային վճարի անձնավորված հաշվառման համակարգի մշակման աշխատանքներ: 
Հարկ է նկատի ունենալ, որ միայն տարվա երկրորդ կեսին ամբողջությամբ ձևավորվեց կամավոր կենսաթոշակային ապահովագրության համակարգի գործունեության համար անհրաժեշտ համապատասխան օրենսդրական դաշտ, սակայն կամավոր կենսաթոշակային ապահովագրության ծառայություններ մատուցելու նպատակով լիցենզավորվելու համար դեռևս որևէ կազմակերպություն չի դիմել (համապատասխան ծառայություններ չեն առաջարկում ոչ բանկերը, ոչ ներդրումային ֆոնդերը, ոչ ապահովագրական ընկերությունները):

Շահառուներին մատուցվող ծառայությունների որակը բարձրացնելու նպատակով գործարկվել է կենսաթոշակների վճարման անկանխիկ համակարգը: Այսօր կենսաթոշակը անկանխիկ եղանակով (բանկի միջոցով) ստանում է ավելի քան 100000 կենսաթոշակառու:

Կատարվել են նաև կենսաթոշակային համակարգի տեղեկատվական ենթակառուցվածքը զարգացնելու աշխատանքներ:

Մասնավորապես` 

1. մեկ միասնական համակարգչային ցանցում ընդգրկվել են կենսաթոշակ նշանակող և ՔԿԱԳ տարածքային մարմինները,

2. մշակվել և հաստատվել են այլ տեղեկատվական համակարգերում առկա տեղեկատվությունը ինքնաշխատ եղանակով ստանալն ապահովող` ՀՀ կառավարության որոշումներ,

3. ներդրվել է բնակչության պետական ռեգիստրից անձնագրային  և բնակության վայրի մասին տվյալներն ինքնաշխատ եղանակով ստանալն ու կիրառելն ապահովող համակարգչային ծրագիր,

4. մշակվել և ներդրվել է ՔԿԱԳ մարմիններից քաղաքացիների մահվան վերաբերյալ տեղեկատվությունն ինքնաշխատ եղանակով ստանալն ապահովող համակարգչային ծրագիր,

5. ձևավորվել է կենսաթոշակային համակարգի կենտրոնացված տեղեկատվական շտեմարան, որի փորձնական շահագործումը և հիմնական ներդրումը նախատեսվում է 2012 թվականին:

Վերը նշված միջոցառումներն էապես նվազեցրել են կոռուպցիոն ռիսկերը, միտումնավոր և պատահական սխալների հնարավորությունը, և լուծումներ են տրվել տարվա ընթացքում արձանագրված խնդիրներին:

Մշակվել և ընդունվել է «Ժամանակավոր անաշխատունակության նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքը, որով լուծումներ են տրվել ժամանակավոր անաշխատունակության նպաստների նշանակման և վճարման կապակցությամբ առկա խնդիրներին, ինչպես նաև ընդունվել է «Ժամանակավոր անաշխատունակության նպաստների մասին» Հայաստանի Հանրապետության օրենքի կիրարկումն ապահովելու մասին» ՀՀ կառավարության որոշումը:

2012թ. հունվարի 1-ի դրությամբ հաշվառված է եղել 509275 կենսաթոշակառու. 454451‑ը` աշխատանքային կենսաթոշակ ստացող, 51294-ը` սոցիալական կենսաթոշակ ստացող, 6794-ը` շարքային կազմի զինծառայության հետ կապված կենսաթոշակ ստացող (թիվը չի ներառում ՊՆ, ոստիկանության (ՆԳՆ), դատախազության, այլ համակարգերի կենսաթոշակառուներին), որից կրկնակի`  3264-ը: 2011թ. կենսաթոշակի միջին չափը կազմել է 27163 դրամ:
3. Սոցիալական աջակցություն
2011թ. պետական նպաստների բնագավառում կատարված փոփոխությունները հիմնականում նպատակ են ունեցել մեծացնել ծրագրերի հասցեականությունը` պահպանելով սոցիալական աջակցություն տրամադրելու սկզբունքները: 

2011 թվականին սկսվել է ինտեգրված սոցիալական ծառայություններ տրամադրելու գործընթացը, և 5 ՍԾՏՄ-ում ներդրվել  է փորձնական ծրագիր:

Կատարված աշխատանքներն իրենց արտացոլումն են գտել ընտանիքների անապահովության գնահատման համակարգում հաշվառված և ընտանեկան նպաստի իրավունք ձեռք բերած ընտանիքների, ինչպես նաև նպաստի իրավունք ձեռք բերած ընտանիքների թվում երեխա ունեցող ընտանիքների թվի հարաբերակցություններում: Կից ներկայացվում է փոփոխությունների շարժը (հավելված  3):
Ընտանեկան նպաստի տեղեկատվական բազայի և հարակից մի շարք այլ տեղեկատվական բազաներում առկա տվյալների համադրման միջոցով համակարգից դուրս են բերվել նպաստառության ոչ ենթակա ընտանիքներ, և կրճատվել է նպաստառու ընտանիքների թիվը` հունվարի շուրջ 102 հազար ընտանիքի փոխարեն դեկտեմբերին այն կազմել է շուրջ 84000 ընտանիք կամ 2011թ. ընթացքում ընտանիքների անապահովության գնահատման համակարգում հաշվառված 120 հազար ընտանիքից ընտանեկան նպաստ է ստացել ամսական, միջին հաշվով, 92265-ը` հաշվառված ընտանիքների շուրջ 76,9%-ը, իսկ հրատապ օգնություն, միջին հաշվով, 10363 ընտանիք կամ հաշվառվածների 8,6%-ը, նպաստի միջին չափը կազմել է 26850 դրամ: Ընտանեկան նպաստի իրավունք ունեցող ընտանիքներին տրվել է միանվագ դրամական օգնություն. երեխայի ծննդյան կապակցությամբ` 4501 ընտանիքի, երեխայի առաջին դասարան ընդունվելու կապակցությամբ` 8608 ընտանիքի, ընտանիքի անդամի մահվան կապակցությամբ` 150 ընտանիքի:  
Համաձայն ՀՀ ԱՎԾ 2010թ. Տնային տնտեսությունների կենսամակարդակի ամբողջացված հետազոտության տվյալների` ընտանեկան նպաստի հասցեականությունը 2010թ. համեմատությամբ մեծացել է` ծրագրին հատկացված ֆինանսական միջոցների 85,9 տոկոսն ստացող նպաստառուների 77,6 տոկոսը գտնվում է սպառման բաշխվածության ստորին երկու քվանտիլներում, սակայն դեռևս կատարելագործման անհրաժեշտություն կա, քանի որ նպաստառուների 11,7 տոկոսը, որոնց հատկացվում է ռեսուրսների 11,9 տոկոսը, վերին երկու քվանտիլների բնակչության կազմում է:
Երեխայի ծննդյան միանվագ նպաստ է տրվել 38724 անձի, այդ թվում` ընտանիքում ծնված երրորդ և հաջորդ 6238 երեխաների համար, մինչև 2 տարեկան երեխայի խնամքի նպաստ` 10495 ընտանիքի, զոհված` Հայաստանի ազգային հերոսի և Մարտական խաչ շքանշանով պարգևատրված ընտանիքի նպաստ` 80 ընտանիքի: 

2011թ. շարունակվել են ԽՍՀՄ խնայբանկի ՀԽՍՀ հանրապետական բանկում մինչև 1993թ. հունիսի 10-ը դրամական ավանդ ներդրած անձանց տրվող փոխհատուցման վճարումները: 55 ՍԾՏՄ-ներում հաշվառված շուրջ 62 հազար անձանցից վերջին հինգ տարում փոխհատուցում է ստացել  44633 անձ: 

3. Հաշմանդամների և տարեցների հիմնահարցեր
Հաշմանդամության բնագավառում իրականացրած քաղաքականությունն ու պետական նպատակային ծրագրերն ուղղված են հաշմանդամություն ունեցող անձանց համար հավասար հնարավորություններ և հավասար իրավունքներ ապահովելուն և նրանց հասարակություն ներառելուն:

Գործող օրենսդրությունը ՄԱԿ-ի 2006թ. «Հաշմանդամություն ունեցող անձանց իրավունքների մասին» կոնվենցիայի դրույթներին համապատասխանեցնելու նպատակով կատարվել են օրենսդրական բարեփոխումներ: Մասնավորապես` մշակվել և ՀՀ կառավարություն է ներկայացվել նաև «Անձի պահպանված աշխատունակության աստիճանի որոշման հիման վրա հաշմանդամության սահմանման մոդելին անցնելու հայեցակարգը» (հաստատվել է ՀՀ կառավարության 2011 թվականի դեկտեմբերի 8-ի թիվ 48 արձանագրային որոշմամբ): Մշակվել է նաև «Հայաստանի Հանրապետությունում հաշմանդամություն ունեցող անձանց իրավունքների պաշտպանության և սոցիալական ներառման մասին» ՀՀ օրենքի նախագիծը, որն առաջիկայում կներկայացվի ՀՀ կառավարություն:  

 ՀՀ կառավարության 2011 թվականի սեպտեմբերի 29-ի թիվ 38 արձագրային որոշմամբ հաստատվել է «Հաշմանդամների սոցիալական պաշտպանության 2012  թվականի տարեկան ծրագիրը և միջոցառումների ցանկը»:
2011թ. հունվարի 1-ի դրությամբ հաշմանդամների հաշվառման հանրապետական շտեմարանում հաշվառված է 177025 հաշմանդամ: 

Հաշվետու տարում բժշկասոցիալական փորձաքննություն անցնելու նպատակով առողջապահական կազմակերպությունները ուղեգրել են 17081 անձ, որը նախորդ տարվա համեմատ նվազել է 563-ով: Առաջին  անգամ հաշմանդամ է ճանաչվել 15352 անձ, որը նախորդ տարվա համեմատ նվազել է 695-ով: Նրացից 5,6%-ի համար սահմանվել է հաշմանդամության 1-ին խումբ, 37.7%-ի համար` 2-րդ խումբ, 50,5%-ի համար` 3-րդ խումբ, իսկ 6,2%-ի համար` «Հաշմանդամ երեխա» կարգավիճակ: Առաջնակի մերժումների տոկոսը նախորդ տարվա համեմատ ավելացել է 1,1%-ով` կազմելով 10.1%:

Վերափորձաքննվել է 56577 անձ, որը նախորդ տարվա համեմատ նվազել է 273-ով, 1621-ը վերափորձաքննությամբ հաշմանդամ չի ճանաչվել: 

          Զինվորական ծառայության հետ կապված հաշմանդամ դարձած անձանց թիվը նվազել է   148-ով`  նախորդ տարվա 2204-ի համեմատությամբ: 

          Զինվորական ծառայության հետ կապված պատճառական կապով տարվա ընթացքում վերափորձաքննված 500 հաշմանդամություն ունեցող անձի վերափորձաքննության արդյունքում`  90-ը հաշմանդամ չի ճանաչվել:

       Զորակոչից  տարկետման իրավունք տվող և  զորակոչման տարիքի անձանց             2003-2011թթ. հաշմանդամ դարձած  ծնողների հսկողական կարգով վերափորձաքննության արդյունքում, 110 զորակոչման տարիքի անձ  զորակոչվել է  բանակ:

Հաշմանդամության ոլորտում իրականացվող պետական նպատակային ծրագրերի շրջանակներում  հաշմանդամներին անվճար տրամադրվել են պրոթեզաօրթոպեդիկ պարագաներ, սայլակներ, լսողական  և ձայնաստեղծ սարքեր, աչքի պրոթեզավորում  և այլ վերականգնողական պարագաներ: Կցվում է բաշխման աղյուսակը (հավելված 4):      
Տեսողության խնդիրներ ունեցող անձանց համար իրականացվել են «Արև» համակարգով ուսուցման և համակարգչային տեխնիկայով ապահովման, ինչպես նաև  հատուկ` Բրայլյան տառատեսակներով  գրքերի տպագրության, տետրերի պատրաստման, «Խոսող գրքերի» ձայնագրության ծրագրերը: 

«Արթմեդ» բժշկական վերականգնողական կենտրոնում և «Սթրես» հոգեկան առողջության վերականգնողական կենտրոնում հիվանդանոցային և վերականգնողական բուժում է ստացել, համապատասխանաբար, 643 և 336 հիվանդ:  

Համաֆինանսավորման միջոցով պետական աջակցություն է ցուցաբերվել «Փրկություն»  հասարակական կազմակերպությանը` մտավոր խնդիրներ ունեցող դեռահասներին և երիտասարդներին սոցիալ-վերականգնողական ծառայություններ մատուցելու համար: 

 «Գյումրու հաշմանդամների մասնագիտական վերականգնման կենտրոն» ՊՈԱԿ-ը մատուցել է աշխատանք փնտրող հաշմանդամների աշխատանքային վերականգնման, մասնագիտական վերապատրաստման և խորհրդատվության ծառայություններ:

Շարունակվել են տարեցների սոցիալական պաշտպանության բարելավման աշխատանքները:       

Համակարգի 4 տուն-ինտերնատում շուրջօրյա խնամքի և սոցիալական սպասարկման ծառայություններ են մատուցվում 1050 կենսաթոշակառուի (ելնելով առկա պահանջարկից` տարվա ընթացքում 40-ով ավելացվել են Վարդենիսի նյարդահոգեբանական տուն-ինտերնատի տեղերը), տնային պայմաններում Երևան քաղաքում սպասարկվում է 1500 միայնակ տարեց ու հաշմանդամ քաղաքացի, իսկ անօթևան մարդկանց ժամանակավոր կացարանում միաժամանակ ապաստանում է 60 անօթևան մնացած քաղաքացի:                       

Սոցիալական սպասարկման և խնամքի ծառայություններ են պատվիրակվել «Առաքելություն Հայաստան» բարեգործական ՀԿ-ին և «Վանաձորի տարեցների տուն» հիմնադրամին, համապատասխանաբար` 4200 և 55 շահառուների համար:

Շարունակվել է բռնադատվածներին բնակարանային պայմանների բարելավման նպատակով արտոնյալ պայմաններով երկարաժամկետ վարկերի տրամադրումը:

Մշակվել և ՀՀ կառավարություն են ներկայացվել նաև «Ծերացման հիմնախնդիրների լուծման և տարեցների սոցիալական պաշտպանության ռազմավարության և գործողությունների ծրագրի» և «Հայաստանի Հանրապետության Կառավարության 2007 թվականի մայիսի 31-ի «Ծերերի և հաշմանդամների խնամքի և սոցիալական սպասարկման նվազագույն չափորոշիչները հաստատելու մասին» N730-Ն որոշման մեջ փոփոխություններ կատարելու մասին» ՀՀ կառավարության որոշման նախագծերը:
ՀՀ կառավարություն են ներկայացվել նաև «Բռնադատվածների մասին» Հայաստանի Հանրապետության օրենքում փոփոխություն կատարելու մասին» և «Հայրենական մեծ պատերազմի վետերանների մասին» Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքների նախագծերը:
4. Ընտանիքի, կանանց և երեխաների հիմնահարցեր
Ընտանիքի, կանանց և երեխաների հիմնահարցերի բնագավառում շարունակվում է վարվել երեխաների իրավունքների պաշտպանության համակարգի հզորացման, առանց ծնողական խնամքի մնացած երեխաների պաշտպանության, ինչպես նաև կանանց վիճակի բարելավման և հասարակության մեջ նրանց դերի բարձրացման, թրաֆիքինգի կանխարգելման քաղաքականություն:

Նախարարության համակարգի 7 մանկատներում իրականցվել է առանց ծնողական խնամքի մնացած 785 երեխաների խնամք, որից 411-ը` մասնագիտացված մանկատներում, ինչպես նաև սոցիալապես անապահով ընտանիքների 801 երեխաների խնամք` երեխաների խնամքի ու պաշտպանության գիշերօթիկ 8 հաստատություններում:

Ծառայություններ են մատուցվել նախարարության համակարգի  երեխաների ցերեկային հոգածության 2 կենտրոններում ռիսկի խմբի շուրջ 200 երեխաների և նրանց ընտանիքներին:

Նախարարության և «Առավոտ» հասարակական կազմակերպության հետ կնքված պայմանագրի համաձայն` 2011թ. հաստատություններից 40 երեխա վերադարձել է կենսաբանական ընտանիք, 10 երեխայի մուտք հաստատություն կանխարգելվել է:

«Պետական աջակցություն ՀՀ-ում մանկական խնամակալական կազմակերպությունների շրջանավարտներին» ծրագրի շրջանակներում նախարարության և Հայ օգնության միություն հասարակական կազմակերպություների հետ համատեղ 2011թ. աջակցություն է ցուցաբերվել 40 շահառուի:

Իրականացվել է «Հույսի կամուրջ» հասարակական կազմակերպության Տավուշի մարզի  ցերեկային 4 կենտրոններին աջակցության ծրագիրը (4 կենտրոնում տարվա ընթացքում աջակցություն է ստանում շուրջ 650 շահառու): 
Իրականացվել է «Խնամատար ընտանիքի ինստիտուտի ներդրում» ծրագիրը, ըստ որի` ներկայումս մանկատան 23 երեխա խնամվում է 22 ընտանիքում:

Նախարարության և ԱՄՔՈՐ հասարակական կազմակերպության հետ 2011թ. կնքված պայմանագրի համաձայն` իրականացվել է «Թրաֆիքինգի զոհերին պետական աջակցություն» ծրագիրը, որի շրջանակներում շուրջ 32 շահառուի տրամադրվել է առաջնային օգնություն, կացարան, վերականգնողական ծառայություններ, բժշկական, սոցիալական, հոգեբանական օգնություն և իրավաբանական խորհրդատվություն: 

Կենտրոնացված հաշվառման են վերցվել  որդեգրման ենթակա 164 երեխա, որդեգրողի 265 թեկնածուներ, որդեգրվել է 101 երեխա, ինչպես նաև կենտրոնացված հաշվառման է վերցվել  առանց ծնողական խնամքի մնացած 227 երեխա:

5. Ժողովրդագրություն
ՀՀ ժողովրդագրական իրավիճակի բարելավման 2011թ. պետական ծրագրի շրջանակներում իրականացվել են աշխատանքներ, որոնք ուղղված են եղել ամենամյա պետական ծրագրով նախատեսված միջոցառումների իրականացման մոնիթորինգին և անհրաժեշտ առաջարկությունների ներկայացմանը, ծնելիության խրախուսման նպատակով սոցիալական խրախուսման նոր, հայեցակարգային մոտեցումների սահմանմանը: Կարևորելով ծնելիության մակարդակի բարձրացումը` մշակվել է «Երեք և ավելի երեխա ունեցող ընտանիքներին պետական աջակցության տրամադրման հայեցակարգի» նախագիծը,  որի նպատակն է ընտանիքի ընդլայնված վերարտադրության խրախուսումը, տարեկան ծնունդների հաշվեկշռում երրորդ և հաջորդ երեխաների ծնունդների տեսակարար կշռի ավելացումը:

6. Ծրագրերի մոնիթորինգ և գնահատում
Սոցիալական պաշտպանության բնագավառի տարբեր ոլորտներում իրավակիրառական պրակտիկայի մոնիթորինգի և օրենսդրության կիրառման նկատմամբ պետական վերահսկողության ապահովման նպատակով տարվա ընթացքում մոնիթորինգ և վերահսկողություն է իրականացվել «Զբաղվածության պետական ծառայություն» գործակալության ՀՀ Շիրակի, Արագածոտնի, Արմավիրի, Լոռու, Կոտայքի, Սյունիքի և Տավուշի զբաղվածության մարզային և տարածքային կենտրոններում, ինչպես նաև 14 ՍԾՏՄ‑ում  (ՍԾՏՄ‑ներում  արձանագրվել է ընդհանուր առմամբ 6607500 դրամ ոչ հասցեական նշանակված և վճարված նպաստի  գումար):

Ապահովվել է նախարարության աշխատակիցների մասնակցությունը ՀՀ վերահսկիչ պալատի   կողմից և ՀՀ ԱԱԾ-ի գրությունների հիման վրա սոցիալական ծառայությունների տարածքային մարմիններում իրականացվող վերահսկողական աշխատանքներին:

Կատարվել են  «Հայաստանի Հանրապետությունում սոցիալական պաշտպանության ոլորտում իրականացվող ծրագրերի մոնիթորինգի և արդյունավետության գնահատման համակարգի ներդրման հայեցակարգի» մշակման աշխատանքներ:
7. Տեղեկատվական հոսքերի կառավարում

· Արդիականացվել և ներդրվել են ընտանեկան, երեխաների ծննդյան միանվագ և մինչև 2 տարեկան երեխաների խնամքի նպաստների տեղեկատվական համակարգերը,
· մշակվել և ներդրվել է տեղեկատվության ինքնաշխատ փոխանակության համակարգը,
· ներդրվել է հաշմանդամներին և սոցիալապես անապահով անձանց  պրոթեզաօրթոպեդիկ  և վերականգնողական պարագաների, ինչպես նաև սայլակների և լսողական սարքերի տրամադրման տեղեկատվական համակարգը, 

· կատարվել է սոցիալական ծառայությունների 55 տարածքային մարմինների ինտերնետ/ինտրանետ կապի ապահովում,

· ներդրվել է  www.norq.am վեբկայքի միջոցով սոցիալական ապահովության քարտերի տրամադրման էլեկտրոնային ծառայությունը,
· զբաղվածության տարածքային 6 կենտրոնում տեղադրված տերմինալներում ներդրվել է համակարգ, որի միջոցով աշխատանք փնտրողները կարող են տեսնել «Գործ» տեղեկատվական համակարգում առկա թափուր աշխատատեղերը` ներառյալ գործատուի կոնտակտային տվյալները, ինչպես նաև այդ տերմինալների միջոցով ապահովվել է հասանելիություն որոշ կայքերի, որոնցում առկա են թափուր աշխատատեղերի վերաբերյալ հայտարարություններ, 
· մշակվել է «Ինտեգրացված սոցիալական ծառայությունների տրամադրման միասնական տեղեկատվական համակարգի  մշակման և ներդրման» առաջարկի փաթեթ:

8. Անձնակազմի կառավարում
2011թ. տարեսկզբին նախարարության աշխատակազմն ուներ 808 հաստիքային միավոր, որից 632-ը` քաղաքացիական ծառայության պաշտոններ են:
Տարվա ընթացքում նախարարության աշխատակազմի քաղաքացիական ծառայության թափուր պաշտոններից համալրվել  է 43-ը, որից արտամրցութային կարգով ավելի բարձր պաշտոնների են նշանակվել 11, վերապատրաստվել է 154, ատեստավորվել են 91 քաղաքացիական ծառայողներ: 
9. Գիտահետազոտական աշխատանքներ և վերապատրաստում
Աշխատանքի և սոցիալական հետազոտությունների ազգային ինստիտուտի կատարած հետազոտությունները, ուսումնասիրությունները, վերլուծություններն էապես նպաստում են սոցիալական ոլորտի քաղաքականության մշակմանը և կադրերի վերապատրաստմանը:

Ինստիտուտը գիտահետազոտական գործունեության մասով կատարել է 6 թեմատիկ աշխատանք, մի շարք հետազոտություններ և ուսումնասիրություններ: Ուսումնական գործունեության մասով իրականացվել է սոցիալական պաշտպանության ոլորտի 700 մասնագետի վերապատրաստում և որակավորման բարձրացում:

10. Համագործակցություն միջազգային, ոչ պետական և բարեգործական կազմակերպությունների հետ
Նախարարությունը կարևորում է համագործակցությունն ինչպես միջազգային, այնպես էլ բարեգործական և ոչ պետական կազմակերպությունների հետ:  Շարունակվել են աշխատանքները ԱՄՆ միջազգային զարգացման գործակալության /USAID/, Համաշխարհային բանկի /WB/, ՄԱԿ-ի, Աշխատանքի միջազգային կազմակերպության /ILO/, ՄԱԿ-ի փախստականների հարցերով գերագույն հանձնակատարի հայաստանյան գրասենյակի, Պարենի համաշխարհային ծրագրի, Գերմանիայի միջազգային համագործակցության ընկերության, Միգրացիայի միջազգային կազմակերպության, «Վորլդ Վիժն», «Փրկենք երեխաներին», «Ամքոր», «Առաքելություն Հայաստան» և այլ կառույցների ու կազմակերպությունների հետ:

Մշակվել և Աշխատանքի միջազգային կազմակերպություն է ներկայացվել 7 ազգային զեկույց` ԱՄԿ կոնվենցիաների կատարման ընթացքի վերաբերյալ, մշակվել և սահմանված կարգով շրջանառության մեջ է դրվել «Վերանայված եվրոպական սոցիալական խարտիայի» կիրարկման վերաբերյալ հերթական ազգային զեկույցը, պարբերական հաշվետվություններ են ներկայացվել Եվրոպական հարևանության քաղաքականության գործողությունների ծրագրի կատարման ընթացքի վերաբերյալ:
Ներկայացվել են  ՀՀ կառավարության բարեգործական ծրագրերի համակարգման հանձնաժողովի կողմից ներկայացված 139 ծրագրերի որոշումների նախագծերի վերաբերյալ  եզրակացություններ, բարեգործական աջակցություն է ցուցաբերվել սոցիալապես անապահով մոտ 700 ընտանիքի (հագուստ, սնունդ, գրենական պիտույքներ):
11.  Փաստաթղթաշրջանառություն
 2011թ. կազմակերպվել է նախարարությունում ստացված 19298 պաշտոնական գրությունների, 13330 քաղաքացիների դիմում-բողոքների, նախարարի և նախարարության աշխատակազմի ղեկավարի ստորագրած, համապատասխանաբար, 117 և 80 հրամանների միասնական շարժը: Նախարարությունից ելքագրվել է 9772 փաստաթուղթ` իրավական ակտերի նախագծեր, հանձնարարականնների կատարումն ապահովող գրություններ, պարզաբանումներ: Նշված ժամանակահատվածում գրանցվել են նախարարի 97 և նախարարության աշխատակազմի ղեկավարի 83 հրամաններ:

Տարվա ընթացքում նախարարություն է դիմել 5089 քաղաքացի: Կազմակերպվել է նախարարի, նախարարի տեղակալների, նախարարության աշխատակազմի ղեկավարի 11 ընդունելություն:

12.  Քարոզչություն, հասարակության իրազեկում
Պատշաճ կերպով իրականացվել է ոլորտի հանրային իրազեկումը ԶԼՄ-ներով: Տարվա ընթացքում հավատարմագրված հանրապետական 31 լրատվամիջոցներով եղել է ավելի քան 500 հրապարակում, տարածվել 150-ից ավելի մամլո հաղորդագրություն, անցկացվել 25 մամուլի ասուլիս:

«Հանրային իրազեկման միջոցառումների իրականացում» ծրագրի շրջանակներում Հայկական երկրորդ հեռուստաալիքով եթեր է հեռարձակվել «Սոցիալական երկխոսության ժամ» հաղորդաշարի 24 հաղորդում, «Թրաֆիքինգի դեմ պայքարի ծրագիր-2011թ.» թեմայով մեկ հատուկ հաղորդում: Պատրաստվել և տպագրվել է 17500 ընդհանուր տպաքանակով 4 բրոշյուր, «Հարց ու պատասխան» գրքույկ, նախարարության «Տեղեկագիր 2011թ.», երկու պաստառ` հաշմանդամների իրավունքների պաշտպանության միամսյակի և կենսաթոշակային բարեփոխումների մասին:  Նույն ծրագրի շրջանակներում «Ազգ» օրաթերթում տպագրվել է չորս պատվիրված հոդված:

Ապահովվել են նախարարության էլեկտրոնային կայքի և ՀՀ Նախագահի աշխատակազմի միասնական տեղեկատվական հարթակի բաժինների բովանդակային նյութերի և լուրերի թողարկման աշխատանքները: Պատրաստվել է տարբեր լրատվամիջոցներով հրապարակված շուրջ 25 հոդվածի վերաբերյալ պարզաբանում: 

ՀՀ աշխատանքի և սոցիալական 
        հարցերի նախարար 


                    Ա. Գրիգորյան

